FJALA E INSPEKTORIT TE PERGJITHSHEM TE ILDKP, Z. ADRIATIK LLALLA, NE AKTIVITETIN “ILDKP ME DYER TE HAPURA”

Të nderuar pjesëmarrës,
Ndihemi të lumtur që jeni pjesë e aktivitetit “ILDKP me dyer të hapura”, i cili shënon nivelin më të lartë të transparencës së institucioneve të investigimit në Shqipëri.

Për të katërtin vit radhazi, Inspektorati i Lartë i Deklarimit dhe Kontrollit të Pasurive krijon hapësirën që në këtë ditë, vendimmarrja për çështjet e kontrollit që kryen institucioni të jenë ekskluzivitet i opinionit publik, medias e shoqërisë civile.

Kjo mundësi, e cila është unike në llojin e saj në Shqipëri, realizohet nëpërmjet zhvillimit të shortit, në të cilin të ftuarit përzgjedhin 4 përqind të zyrtarëve që do të kalojnë në kontroll të plotë, në fazën më të rëndësishme e hetimit administrativ që zhvillon Inspektorati i Lartë. 

Këtë vit është modifikuar procedura e hedhjes së shortit, për ta bërë atë më tërheqës dhe mbi të gjitha, për të krijuar mundësi reale për përfshirjen në kontroll të të gjithë niveleve të zyrtarëve. Siç do t’ju shpjegohet edhe më tej në mënyrë të detajuar, sot, ju do të keni mundësi të përzgjidhni të paktën një ministër, një drejtues të institucioneve kushtetuese, disa deputetëve, gjyqtarë, prokurorë, etj. 

Ju tashmë e dini se shorti nuk është e vetmja mënyrë për ushtrimin e kontrollit të plotë ndaj pasurisë së zyrtarëve. Por, ajo që e bën të veçantë procedurën e shortit është fakti që jeni Ju ata që përcaktoni zyrtarët që do të kalojnë në filtër të hollësishëm. 

Gjithashtu, shorti i sotëm ka edhe një tjetër veçori. Zyrtarët e përzgjedhur sot prej jush do të jenë të parët që do të kalojnë në kontroll të plotë pas miratimit të ndryshimeve të Kodit Penal. Sipas amendimeve të muajit Mars 2012, tashmë çdo person, i cili nuk mban post publik, por mbi të cilin ekzistojnë dyshime të arsyeshme se ka lidhje interesash pasurore korruptive me zyrtarët, do të jetë i detyruar të deklarojnë pasurinë e tij dhe burimin e krijimit të saj pranë Inspektoratit të Lartë. Nga ky moment, qytetarët që do të detyrohen të deklarojnë pasurinë pranë institucionit tonë, do të kenë të njëjtat pasoja ligjore penale për refuzim për deklarim apo për fshehje të pasurisë, njëlloj si zyrtarët që janë subjekte të ligjit.
Pra, të nderuar pjesëmarrës,
Sot është një aktivitet, i karakterizuar nga risi të rëndësishme: keni mundësinë të zgjidhni zyrtarë të të gjithë niveleve dhe mbi të gjitha, jeni ju që i jepni rrugë metodave të reja të investigimit administrativ që bazohen në ndryshimet fundit të Kodit Penal.
Duke Ju falenderuar sërish që jeni të pranishëm në këtë aktivitet, ju nxis ju dhe të gjithë ata që synojnë forcimin e shtetit ligjor në Shqipëri të jenë sa më aktivë në bashkëpunimin me Inspektoratin e Lartë. Nga ana jonë, sigurojmë opinionin publik se do të vijojmë me vendosmëri luftën kundër korrupsionit dhe konfliktit të interesave.

Ka raste, kur rruga e gjatë kundër korrupsionit duket e bllokuar nga njerëz, të cilët krijojnë barrikada abuzive. Por shpreh bindjen se zyrtarë të tillë nuk do të jenë të aftë të mbajnë peng zhvillimin e vendit nëqoftëse në këtë rrugëtim do të jenë krah njëri-tjetrit institucionet e përgjegjshme dhe qytetarët të ndërgjegjshëm për rolin e tyre aktiv kundër korrupsionit.
Ju faleminderit!

